આપણો દેશ ખરેખર કેટલો ખરાબ છે?

શું આપણું કાળું અર્થતંત્ર આપણા ધોળા અર્થતંત્ર કરતાં ઘણું મોટું છે? દેશમાં પ્રકાશ કરતાં અંધકારનું રાજ વધુ છે? દેશ સાવ જ ખાડે ગયો છે?

આલિયા ને માલિયા આવી આવીને આપણા પર રાજ કરી ગયા, પણ છેવટે આલિયા-માલિયા તો ઠીક, ભલભલા મોગલો અને અંગ્રેજો ઊખડી ગયા અને આપણે માર ખાઈ ખાઈને પણ છેવટે આજે પોતાના પગ પર ઊભા છીએ.
આપણે બહુ ખરાબ... આપણે બહુ ભ્રષ્ટ... ચિક્કાર કાળું નાણું વિદેશી બેન્કોમાં પડ્યું છે... બધી વાત સાચી, પરંતુ પ્રમાણભાન જેવું પણ કંઈક હોય કે નહીં? બાબા બોલ્યા: ‘૪૦૦ લાખ કરોડનું કાળું નાણું વિદેશમાં છે.’ ઇન્ડિયન એક્સપ્રેસના તંત્રી શેખર ગુપ્તાએ ધ્યાન દોર્યું: ‘દેશની કુલ રાષ્ટ્રીય પેદાશ પણ આટલી તો નથી.’ પણ બાબા પાછા પડે? એમણે દલીલ કરી: ‘દેશનું અર્થતંત્ર ભલે ૬૯ લાખ કરોડનું જ છે, પણ આપણું કાળું અર્થતંત્ર આપણા ધોળા અર્થતંત્ર કરતાં ઘણું મોટું છે.’ અહીં જરા વિચારવા જેવું છે: બ્લેક મની વધારે છે કે વ્હાઈટ મની? કાળું ચઢે કે ધોળું? આપણો દેશ ખરાબ વધારે છે કે સારો?

પહેલી વાત: આપણે જેવા છીએ તેવા, અભ્યાસુ નગીનદાસ સંઘવી કહે છે તેમ, આપણી સંસ્કૃતિ ૬૦૦૦ વર્ષથી ટકેલી છે. આપણે સારા હોઈએ કે ખરાબ, ટકાઉ તો છીએ જ! આપણા સિવાયની બાકીની બધી પ્રાચીન સંસ્કૃતિઓ પડી ભાંગી, પરંતુ આપણાવાળી, ભાંગેલા ભરૂચ જેવી જ ભલે, હજુ ટકી તો છે. એ કોના જોરે? પ્રજાના જોરે. બાકી તો કેટલાય રાજા-શાસકો-સરકાર આવ્યાં ને ગયાં. એટલે, કોઈ એક યુપીએ સરકાર દેશને ખાડે નાખી શકે કે એક એનડીએ સરકાર દેશને ટોચે ચઢાવી શકે એ વાતમાં માલ નથી. આવી બધી વાતો યુપીએ-એનડીએ વચ્ચે ચાલતી કબડ્ડી છે. એમાં ભેરવાવા જેવું નથી.
હા, ક્યારેક એ કબડ્ડીમાં પરમ પૂજય યોગઋષિ સ્વામી રામદેવજી મહારાજ પણ કાછોટો મારીને ખાબકે ત્યારે બાબાની લડત ઉપયોગી લાગે તો એમને વત્તોઓછો ટેકો આપીને ભ્રષ્ટાચારના વિરોધમાં પ્રેશર જરૂર ઊભું કરીએ. બાકી, ભ્રષ્ટાચાર અને કાળાં નાણાં સહિત આપણે સાવ ગયાગુજર્યા નથી. હાલમાં લેખિકા ધીરુબહેન પટેલે જાહેર પ્રવચનમાં જગત અને જીવન વિશે પોતાનો અભિગમ જણાવ્યો: ‘હું ભયંકર આશાવાદી છું.’ ધીરુબહેનનો આશાવાદ બેબુનિયાદ નથી.
તમને યાદ હશે કે ૨૦૦૫માં મુંબઈમાં પૂર આવેલું અને એ જ ગાળામાં અમેરિકામાં કેટરિના નામનું ચક્રવાતી વાવાઝોડું ફૂંકાયેલું. આ બન્ને કુદરતી આફતો વખતે ભારતીય અને અમેરિકી પ્રજા તેમ જ શાસનના વલણ-વર્તનની સરખામણી સિદ્ધાર્થ શ્રીવાસ્તવ નામના એક પત્રકારે કરેલી. એમનું નિરીક્ષણ એવું હતું કે અમેરિકાના ન્યુ ઓર્લિયન્સ ખાતે, કેટરિનાના કોપ બાદ લૂંટ, રંગભેદી હિંસા અને બળાત્કારની અનેક ઘટનાઓ બની, જ્યારે મુંબઈમાં ૨૭ જુલાઈ, ૨૦૦૫ની એ મેઘલી રાત્રે એવું કશું નહોતું બન્યું.
માનવતાના મામલે આપણે ઠીક ઠીક સમૃદ્ધ છીએ. રક્તદાન-ચક્ષુદાન-જ્ઞાનદાન જેવી પ્રવૃત્તિ નાના પાયે કરનારા સેવાભાવી લોકોનું પ્રમાણ ભારતમાં ખાસ્સું ઊંચું છે. આપણા ગરીબોમાં પણ આતિથ્યની ભાવના ઊંચી છે. ભલભલા શાસનો-અત્યાચારો વેઠવાની સહનશીલતા પણ આપણામાં જબરી અને પરિવર્તનો સ્વીકારવા-પચાવવામાં પણ તો ઇન્ડિયા નં. ૧ ખરું જ. હિન્દુ ધરમ જ જુઓને, કેટલાં પરિવર્તનો, કેટકેટલાં નવાં દેવી-દેવતા, શૈવ-વૈષ્ણવ-શાકત-બૌદ્ધ, આ બધાં જ, વાસણો ખખડાવીને પણ છેવટે સાંકડ-માંકડ ટકી રહ્યાં.
માન્યું કે આલિયા ને માલિયા આવી આવીને આપણા પર રાજ કરી ગયા, પણ છેવટે થયું શું?એ જ કે છેવટે આલિયા-માલિયા તો ઠીક, ભલભલા મોગલો અને અંગ્રેજો ઊખડી ગયા અને આપણે માર ખાઈ ખાઈને પણ છેવટે આજે પોતાના પગ પર ઊભા છીએ. ઉગ્રવાદીઓ અવારનવાર આપણને ટપલાં મારે છે અને આપણે ઝાઝું કશું કરી શકતા નથી, કારણ કે આપણામાં ઝાઝી આક્રમકતા નથી. બીજી બાજુ અમેરિકા-ઇઝરાયલ જરાય સાંખી લેવામાં માનતા નથી.
સરવાળે, સચ્ચાઈ આપણી નજર સામે છે કે જગતઆખામાં લડવા જનાર અમેરિકા પોતાના યુદ્ધપ્રેમ ઉપરાંત ‘આર્થિક અક્કલની કમી’ને લીધે દેવાળિયો બનવાની દિશામાં અગ્રેસર છે અને આપણે એકદમ ધીમી ગતિએ જ ભલે, પણ બળવત્તર બની રહ્યા છીએ. બચત કરવી અને થોડું સોનું હંમેશાં પાસે રાખવું... આ બધી સૂઝ આપણા લોહીમાં છે. આપણી મજબૂતી આપણે માનીએ છીએ તેના કરતાં વધારે છે.
૨૦૦૧માં કચ્છના ભૂકંપ બાદ એક સ્વિડિશ સમાજશાસ્ત્રી યુવતી અમારા એક ઇજનેર મિત્ર રમેશ ફેફરને મળી. રમેશે પેલી યુવતીને પૂછ્યું: ‘તો ભારતીય સમાજ વિશે તમે શું જોયું?’ યુવતી બોલી: ‘મેં જોયું કે જગતમાં આટલા સ્વસ્થ માનવી બીજે કદાચ ક્યાંય નહીં હોય. અમારે ત્યાં આટલી મોટી કુદરતી આફત આવી પડે તો અમારી ત્રીજા ભાગની વસતિને મનોચિકિત્સાની જરૂર પડી હોત. જ્યારે અહીં? અહીં લોકો ધરતીકંપથી દુ:ખી થયા છે, પણ ભાંગી નથી પડ્યા. બહુ ઝડપથી લોકો નોર્મલ બની રહ્યા છે.’ ટૂંકમાં, ‘કુછ તો હૈ કિ હસ્તી નહીં મિટતી હમારી’ એ વાતમાં દમ છે.
આપણે ભ્રષ્ટ છીએ, કાળું નાણું ચિક્કાર છે, ભાગલા-કોમી રમખાણો વખતે આપણે હેવાન બની જઈએ છીએ... એ બધી સચ્ચાઈ છતાં, પૂર્ણ ચિત્ર સાવ જ ખરાબ નથી. માટે, સંસ્કૃતિ-અસ્મિતાના મામલે સ્વાભિમાનના નામે મિથ્યાભિમાનમાં ભલે ન રાચીએ, પણ આત્મટીકા કરવામાં જરા વિવેક રાખીએ. બાબા રામદેવ એમ કહે કે દેશનું અર્થતંત્ર ધોળું ઓછું ને કાળું વધારે છે, ત્યારે એમની વાત વગર વિચાયેg ન સ્વીકારીએ. દેશ સાવ જ ખાડે ગયો છે એવા બહેકાવામાં ન આવીએ. આપણે તો સાવ નબળાં-ઢીલાં-ભ્રષ્ટ-ગંદાં-બિનકાર્યક્ષમ-હતાશ-લાચાર-પછાત... આવા બધા પ્રચારના અતિરેકમાં ન તણાઈએ. જય ભારત!
દીપક સોલિયા,લેખક જાણીતા પત્રકાર અને કોલમિસ્ટ છે.
